
MIO-p immikkoortoq 35 pillugu oqaaseqaatai:  

Meeqqat atuarfiat pillugu inatsimmut allannguutissatut 
siunnersuut 
 
1. meeqqat tusarneqartariaqarput, meeqqamullu pitsaanerpaaq aallaavigineqartariaqarpoq 

• FN-ip Meeqqat pisinnaatitaaffii pillugit isumaqatigiissutaa naapertorlugu meeqqat pillugit 
aalajangiinermi meeqqamut pitsaanerpaaq pingaarnertut tunngavigineqartariaqarpoq. 
Peqatigisaanillu meeqqat namminneq isummaminnik oqaatiginnissinnaatitaapput. 

• MIO-p siusinnerusukkut oqaatigereerpaa inatsisissatut siunnersuutip suliarineqarnerani 
meeqqat peqataatinneqarsimanngitsut. Allannguutissat ineriartortinneqartillugit, 
atuutilersinneqartillugit nalilersorneqartillugillu meeqqat atuarfimmi ulluinnarni misilittagaat 
ilanngunneqartariaqarput. 

• MIO-p inassutigaa inatsisissatut siunnersuutip suliarineqarnerani ingerlaqqittumi allannguutit 
meeqqat pisinnaatitaaffiinut qanoq sunniuteqarsinnaanersut nalilersorneqassasoq. Aamma 
meeqqat namminneq isummaminnik oqaatigisaat aalajangiinermi tunngavissat ilaattut 
ilanngunneqartariaqartut. 

 
2. Aalajangiinnginnermi meeqqanut sunniutaasussat ilisimaneqareertariaqarput 

• Naalakkersuisut FM 2026/64, 93 aamma 143 pillugit akissummi ilisimatitsipput meeqqat 
atuarfiannik nalilersuineq pilersaarutigineqartoq, ilinniartitaanermullu tunngasuni PER-
rapportip inaarutaasumik nalunaarusiaa suli utaqqineqartoq. Nalilersuinerit taakku marluk 
inatsisissatut siunnersuummi allannguutissatut siunnersuutigineqartunut 
tunngassuteqartutut isigineqarput. 

• MIO-p isumakuluutigaa ilisimasat taakku suli pigineqanngikkaluartut allannguutit pingaarutillit 
pillugit aalajangiisoqarsinnaanera. Aamma MIO-p meeqqat atuarfiannik 2015-imi 
nalilersuineq kisimi ilisimaqaqarfigaa, taaamaattumillu meeqqat atuarfiannik ataatsimut 
nutaamik nalilersuisoqarsimaneranik ilisimasaqarnani. 

• Inatsisartut aalajangiinnginnermi allannguutit meeqqat ilinniarnerannut, 
atugarissaarnissaannut, ineriartornerannut kiisalu siunissami ilinniagaqarnissamut 
periarfissaannut qanoq sunniuteqarsinnaanersut ilisimareertussaagaluarpaat.  

 
3. Meeqqat ulluinnarni pitsaanerusumik atuartinneqartariaqarput 

• Ilinniartitsissutit atuartitsinermullu piffissaliussanik allannguineq 
ilinniartitsisussaaleqinermik, atuarfiit akornanni assigiinngissutsit kiisalu atuartitsinermi 
atortussanik amigaateqarnermik aaqqiisinnaanngilaq.  

• MIO-p ilinniartitsisut piginnaasaasa ineriartortinneqarnissaannut atuartitsinermilu 
atortussanik naleqquttunik nutartikkanillu pissarsisinnaanissamut iliuusissat erseqqissut 
pisariaqartippai. 

 
4. Kalaallit oqaasii nukittorsarneqassapput meeqqallu tamarmik oqaatsitigut pisinnaatitaaffii 
illersorneqassapput 

• MIO-p kalaallisut oqaatsit meeqqanut oqaatsitut siullertut nukittorsarneqarnissaat 
tapersersorpaa. Aamma meeqqat kalaallisut oqaatsit assigiinngitsut atorlugit oqaaseqartartut 
oqaatsiminnik attassinissamut ineriartortitsinissamullu periarfissaqartariaqarput. 

 
• Meeqqat kalaallisut oqaaseqanngitsut namminneq oqaatsitik atorlugit ilinniartitsinermik 

oqaatsitigullu tapersersorneqarnermik piviusumik periarfissaqartariaqarput, sumi 
najugaqarnerat apeqqutaatinnagu. 

 
• Inatsisissatut siunnersuut naapertorlugu qallunaatut tuluttullu oqaatsit nukarlerni 

ilisarititsissutitut atorneqassapput, oqaatsinillu taakkuninnga ilinniartitsineq tamakkiisoq 4. 
klassimi aallartissalluni. Taamaattumik erseqqissumik oqaatigineqartariaqarpoq tamatuma 
tungaanut meeqqat sunik ilinniassanersut, kiisalu qanoq annertutigisumik 
ilinniartitsivigineqassasut. 

 
• Inatsisissatut siunnersuummut oqaaseqaatini nunanit assigiinngitsunit immikkut 

ilisimasalinnit suleqatigiissitanit nalunaarusiaq innersuussutigineqarpoq. Suleqatigiissitat 
taakku 2017-imi pilersinneqarput, meeqqat atuarfianni oqaatsinik ilinniartitsineq 
misissorniarlugu. Nalunaarusiami meeqqat oqaatsitik siulliit nukittorsarneqarnissaat 
innersuussutigineqarpoq. Aamma tikkuarneqarpoq Islandimi Danmarkimilu tuluttut 
siusissukkut ilinniartitsineq inernernik erseqqissunik pitsaasunik kinguneqarsimanngitsoq. 

 
• Inernerit taakku kisimik tunngavigalugit oqaatigineqarsinnaanngilaq meeqqat oqaatsinik 

allanik kingusinnerusukkut ilinniartitsivigineqalerunik pitsaanerusumik ilinniarsinnaasut. 
Nalunaarusiami Islandimi qallunaatut ilinniartitsinerup siusinnerusukkut aallartinneqarnissaa 
pillugu misileraaneq allaaserineqarpoq. Misileraaneq taanna anguniakkanik angusaqanngilaq, 
ilaatigut ilinniartitsisunik piginnaasalinnik atuartitsinermilu atortussanik naleqquttunik 
amigaateqarneq pissutigalugu. Tamanna takutippaa ilinniartitsinerup pitsaassusia 
pingaaruteqartuusoq. Nalunaarusiami siusissukkut aallartinneq kisimi misileraanerup 
iluatsinnginneranut pissutaasutut tikkuarneqanngilaq. 

 
• Oqaatsinik ilinniartitsinerup kingusinnerusukkut aallartinneqalernera ilinniartitsisunik 

piginnaasalinnik, periaatsinik naleqquttunik atuartitsinermilu atortussanik 
amigaateqarnermut aaqqiissutaasinnaanngilaq. MIO-p kalaallisut, qallunaatut tuluttullu 

ilinniartitsinerup pitsaassusianik nukittorsaanissamut iliuusissat erseqqissut pisariaqartippai. 
Aamma allannguutit meeqqat atuarfianni atuarnerminni tamarmi ilinniarnerannut qanoq 
sunniuteqarsinnaanersut nalilersorneqartariaqarpoq 

 
5. Meeqqat ilinniagaqarnermi ingerlaqqinnissamut pisariaqartitaminnik oqaatsinik 
ilinniartariaqarput 

• Naalakkersuisoq Ilinniartitaanermut akisussaasoq ilisimatitsivoq Kalaallit Nunaanni 
inuussutissarsiutinut ilinniarfinni qulit kisimik kalaallisut tamakkiisumik 
naammassineqarsinnaasut. Qaffasinnerusunik ilinniagaqarfiit Kalaallit Nunaanniittut 
arlaannaalluunniit kalaallisut kisimi naammassineqarsinnaanngilaq. Qallunaatut 
pikkorissuunissaq pisariaqarpoq, ilaannilu aamma tuluttut. 

• Meeqqat atuarfiata meeqqat tamarmik inuusuttunut ilinniarfinnut, inuussutissarsiutinut 
ilinniarfinnut kiisalu qaffasinnerusunik ilinniagaqarfinnut ingerlaqqinnissamut 
pisariaqartitaminnik oqaatsitigut piginnaasaqalersissavai. Ilinniagaqarfinni qallunaatut 
piginnaasaqarneq suli piumasaqaataappat, meeqqat atuarfianni qallunaatut naammattumik 
ilinniartinneqarnissaat qulakkeerneqartariaqarpoq. 

• Inatsisissatut siunnersuummut oqaaseqaatini EM2025/161 innersuussutigineqarpoq. 
Siunnersuut taanna immikkut saqqummiunneqarpoq tuluttut oqaatsit siullertut allamiut 
oqaasiinik atuutilersitsinissaq kiisalu qallunaatut pisussaaffittut atuartitsissutitut 
atuartitsinermilu oqaatsitut atorneqartarnerata atorunnaarsinnissaa pillugu. 

• Allannguutit taamaattut kingusinnerusukkut atuutilersinneqassappata, inuusuttut kalaallisut 
imaluunniit tuluttut ilinniagaqarlutik ingerlaqqinnissamut periarfissaannut piviusorsiortumik 
pilersaarusiortoqartariaqarpoq. 

• Meeqqat atuarfianni oqaatsinik ilinniartinneqartarnerat ilinniagaqarfinni piumasaqaataasunut 
naapertuutinnginnerisa kingunerisaanik meeqqat ilinniagaqarnissamut periarfissaminnik 
annaasaqartussaanngillat.  

 
6. Meeqqat ulluinnarni inuunerat aallaavigalugu atuarfiup ullui ikinnerusut 
nalilersorneqartariaqarput 

• Inatsisissatut siunnersuutip kommunit nukarlerni atuartut ukiumut atuarfiusartut ulluinik 180-
inut appartitsisinnaanissaat periarfissippaa. Atuarfiit tamarmik 
taamaaliortariaqanngikkaluartut, kommuniniilli tamanna nammineq 
aalajangiiffigineqarsinnaanera MIO-mit isumakuluutigineqarpoq.  

• Atuarfik meeqqanut atuartitsiviinnaanngilaq. Meeqqanulli ulluinnarni 
aaqqissuussinissaannut, ataatsimoornissaannut inersimasunillu tatigisaminnik 
attaveqarnissaannut periarfissiisarpoq. Tamanna pingaartumik meeqqat immikkut 
tapersersorneqarnissamik pisariaqartitsisut eqqarsaatigalugit pingaaruteqarpoq. 

• Periarfissaq taanna atorneqalissappat, siusinnerusukkut misissorneqartariaqarpoq atuarfiup 
ulluinik ikilisaaneq meeqqat ilinniarnerannut, atugarissaarnissaannut, ineriartornerannut 
kiisalu atuarfimmi ataatsimoornermut peqataasarnerannut qanoq sunniuteqarsinnaanersoq. 

 
7. Inuussutissarsiutinut klassit sukumiisumik misissorneqartariaqarput atuartullu 
illersorneqartariaqarlutik 

• Inatsisissatut siunnersuutip 9. aamma 10. klassini inuussutissarsiutinut klassinik 
pilersitsinissamut periarfissiivoq. Immikkut siunnersuummi inuusuttut atuarnerminnik 
suliffeqarfimmi sulinermik sungiusarnermik ataatsimoortitsisinnaanerat pillugu 
aaqqissuussineq siullermik misissorneqassasoq siunnersuutigineqarpoq. Aaqqissuussinerup 
iluaqutai ajoqutaalu misissoreernerisigut aatsaat atuutilersinneqassanersoq 
aalajangiisoqassaaq. MIO isumaqarpoq inuussutissarsiutinut klassit pillugit aamma taamatut 
sukumiisumik misissuisoqartariaqartoq. 

• Inuussutissarsiutinut klassit atuartut ilinniarnerannut, atugarissaarnissaannut siunissamilu 
ilinniagaqarnissamut periarfissaannut qanoq sunniuteqassanersut erseqqissumik 
misissorneqartariaqarpoq. Aamma eqqarsaatigineqartariaqarpoq atuartut siusissukkut 
immikkoortinneqarnissaat qanoq sunniuteqarsinnaanersoq, kiisalu atuartut immikkut 
ikiorserneqarnissamik pisariaqartitsisinnaanerat. 

• Atuartut nalinginnaasumik klassimut utertinneqarsinnaasariaqarput, ilinniarnerminnilu 
suliassani malinaasinnaasariaqarput.  

• Suliffeqarfimmi sungiusarneq atuartunut ilikkagaqarnissamut siunertaqartariaqarpoq, 
toqqissisimanartumillu ingerlanneqartariaqarluni. Meeqqat pillugit pinerliisimannginnermut 
uppernarsaatinik inatsit naapertorlugu inersimasut 18-it inorlugit ukiulinnik toqqaannartumik 
attaveqartussat meeqqanut pinerliisimannginnermut uppernarsaatinik takutitsisariaqarput. 
Taamaattumik inatsisissatut siunnersuummi atuartut 15-it inorlugit ukiullit kisimik 
pineqartutut allassimasoq allanngortinneqartariaqarpoq. 

• Aamma erseqqissumik aalajangersarneqartariaqarpoq sungiusarfiit inatsimmi 
piumasaqaatinik malinninnerat kikkut qulakkiissaneraat, kiisalu sungiusarnernik kikkut 
nakkutiginnittuussanersut.  

 
8. Meeqqat assigiinngitsunik pisariaqartitsisut aamma eqqarsaatigineqartariaqarput 

• Allannguutit meeqqanut tamanut assigiinngitsumik sunniuteqarsinnaapput. Taamaattumik 
MIO-p pingaartippaa meeqqanut immikkut ikiorserneqarnissamik pisariaqartitsisunut, 
ulluinnarnilu toqqissisimanartumik aalajangersimasunillu avatangiiseqarnissamik 
pisariaqartitsisunut sunniutaasussat immikkut misissorneqassasut. 

• Allannguutit atuarfimmi ulluinnarni meeqqat assigiinngitsut pisariaqartitaat eqqarsaatigalugit 
atorneqarsinnaasariaqarput. 

MIO-p innersuussutigai 

• inatsisissatut siunnersuut pillugu inaarutaasumik aalajangiinermi meeqqamut pitsaanerpaaq 
kiisalu meeqqat nammineq isummaminnik oqaatigisaat tunngavissatut ilanngunneqassasut. 

• inatsisissatut siunnersuut akuersissutigineqannginnerani allannguutit meeqqat 
ilinniarnerannut, atugarissaarnissaannut ilinniagaqarnissamullu periarfissaannut qanoq 
sunniuteqassanersut misissorneqassasoq. Meeqqallu immikkut tapersersorneqarnissamik 
pisariaqartitsisut immikkut eqqarsaatigineqassasut. 

• ilinniartitsisunik piginnaasalinnik amigaateqartoqannginnissaanik qulakkeerinnittoqassasoq, 
ilinniartitsisullu piginnaasaasa ineriartortinneqarnissaat, ilinniartitsinermi periutsit kiisalu 
atuartitsinermi atortussat naleqquttut pillugit iliuusissat erseqqissut 
pilersaarusiorneqassasut. 

• meeqqat tamarmik oqaatsitik siulliit atorlugit oqaatsiminnik ineriartortitsinissamut piviusumik 
periarfissaqassasut. Aammalu qallunaatut tuluttullu oqaatsinik 4. klassi sioqqullugu 
kingornalu ilinniartitsinermi anguniakkat kiisalu ilinniartitsinerup annertussusia 
erseqqissarneqassasut. 

• meeqqat atuarfianni oqaatsinik ilinniartitsineq meeqqat kingusinnerusukkut 
ilinniagaqarnerminni pisariaqartitaminnik oqaatsitigut piginnaasaqalersissavai. 
Ilinniagaqarfinni piumasaqaataasut atuarfiup oqaatsinik ilinniartitsinerani 
aallaavigineqartariaqarput. 

• nukarlerni atuartunut ukiumut atuarfiusartut ullui 180-inut ikilisinneqassappata, tamanna 
meeqqat ilinniarnerannut ulluinnarnilu inuunerannut qanoq sunniuteqassanersoq 
inaarutaasumik aalajangiisoqannginnerani misissorneqartariaqarpoq. 

• inuussutissarsiutinut klassit atuartut ilinniarnerannut, tapersersorneqarnissaannut, 
illersorneqarnissaannut kiisalu siunissami ilinniagaqarnissamut periarfissaannut qanoq 
sunniuteqassanersut aaqqissuussineq atuutilersinneqartinnagu misissorneqassasoq. 

• meeqqat pillugit pinerliisimannginnermut uppernarsaat pillugu inatsisissatut 
siunnersuummut oqaaseqaatini allassimasut inatsimmut atuuttumut 
naapertuuttunngortinneqassasut, tassa 18-it inorlugit ukiulinnut atuuttumik. Aamma 
erseqqissarneqassasoq kikkut sungiusarfimmi meeqqanut pinerliisimannginnermut 
uppernarsaatinik pissarsisitsinissamut akisussaassanersut, kikkullu sungiusarfinnik 
nakkutiginnittuussanersut.  

 
MIO-p meeqqat atuarfiat pillugu isummani innersuussutinilu MIO-p nittartagaani allakkami 
ammasumi sukumiinerusumik saqqummiuppai. 
 
 


